GWASANAETH SUL YR URDD 

16 Tachwedd 2003
Arweinydd 1:

Croeso i wasanaeth Sul yr Urdd 2003. 

Llefaru:
Ysbryd Duw, anweledig fel gwynt,



Mwyn fel c’lomen o’r nef,


Dysg i’n y gwir a chynnal ein cred,



Dangos ei gariad ef.


Pwy all weld y nerthol wynt?



Na, nid fi na chi,


Ond mae’n symud cwmwl fry


Y borfa a’r cangau cry’.


Fe allaf fi deimlo’r gwynt,



Ac fe ellwch chi.


Pwy all weld ei Ysbryd Ef?



Na, nid fi na chi,


Gallwn, trwy ei nerth mor hael,


Garu’r da a choncro’r gwael.


Gallaf fi ei deimlo Ef.



Ac fe ellwch chi.

Intrada:
Cân – Oedfa’r Ifanc Tudalen 46 – plant neu gynulleidfa i ganu.

Llais 1:

Gweddïwn:

Diolch i ti, fy Arglwydd Iesu Grist,

am yr holl ddoniau a roddaist i mi,

am yr holl boenau a’r sarhad a ddygaist drosof.

O drugarocaf Waredwr, Gyfaill a Brawd,

bydded i mi dy adnabod yn gliriach,

dy garu’n anwylach,

a’th ddilyn yn agosach,

ddydd ar ôl dydd. 

Amen

Arweinydd 1:
Dywedodd Iesu mai dim ond yn null plentyn y gallwn ni dderbyn teyrnas Dduw. Felly, wrth addoli Duw yn awr gadewch i ni fod yn llawn chwilfrydedd, yn awyddus i gredu ac yn egnïol i foli Duw y Tad, y Mab a’r Ysbryd Glân. Molwn Dduw yn ein hemyn cyntaf.

Emyn 1:
O Dad, fe’th garwn, addolwn, gogoneddwn,



molwn d’enw di drwy’r byd i gyd;



molwn d’enw di, molwn d’enw di,



molwn d’enw di drwy’r byd i gyd.



Iesu, fe’th garwn, addolwn, gogoneddwn,



molwn d’enw di drwy’r byd i gyd;



molwn d’enw di, molwn d’enw di,



molwn d’enw di drwy’r byd i gyd.



Ysbryd, fe’th garwn, addolwn, gogoneddwn,



molwn d’enw di drwy’r byd i gyd;



molwn d’enw di, molwn d’enw di,



molwn d’enw di drwy’r byd i gyd.



DONNA ADKINS cyf. CATRIN ALUN

Arweinydd 2:
Ar ddechrau ein gwasanaeth, rydym am ddweud diolch wrth Dduw am y pethau cyffredin y mae mor hawdd i ni anghofio diolch amdanyn nhw.

Plant:

Cofia bob amser, cofia bob tro,

paid ag anghofio dweud “Diolch;”

cofia bob amser, cofia bob tro,

cofia ddweud “Diolch Iôr.”

Diolch am fwyd bob dydd

am ddillad twym, am 'sgidiau cryf.

Diolch am iechyd da,

am nerth i weithio a mwynhau.

Diolch am gartref clyd,

am wres a chysur gawn bob dydd.



LYNDA MASSON cyf. DELYTH WYN

Arweinydd 2:
Dysgodd Iesu ni i weddïo, fel plant yn galw ar riant. Gadewch i ni ddweud gyda’n gilydd:



Ein Tad…….

Arweinydd 1:
Dywedodd Iesu wrth ei ddisgyblion am ddysgu oddi wrth y plant yn eu plith. Mae plant yn gryf; maen nhw’n llunio dyfodol eu teuluoedd a’u cymunedau. 

Arweinydd 2:
Ond mae plant hefyd yn wan; os yw plant yn dioddef yn ein byd, ryn ni’n gwybod ein bod ymhell o fwriad Duw ar gyfer ei fyd. Pan groesewir plant, yn eu holl wendid a’u cryfder, yna gwelir bod Duw hefyd yn cael croeso i’n plith.

Llais 2:
Yn y darlleniad yma o Efengyl Marc, mae ffrindiau Iesu yn dadlau am eu pwysigrwydd eu hunain. Mae Iesu’n dweud mai agwedd pobl tuag at y rhai mwyaf diamddiffyn - plant - sy’n mesur maint y croeso y mae ef yn ei gael yn ein plith ni.

Marc 9: 33 – 37

Arweinydd 1:
Gadewch i ni ddysgu yr hyn y gall plant ar draws y byd ei ddysgu i ni am Deyrnas Dduw. Beth fedrwn ni ddysgu oddi wrth blentyn o Rwanda?

Llais 3:
(Mae Angelique yn cerdded ymlaen yn cario hof)

Angelique ydw i, rwy’n un-ar-ddeg mlwydd oed. Mi fedraf fi eich dysgu sut mae plannu. Ar ôl dod adref o’r ysgol rydw i’n helpu trin gardd newydd y teulu. Dyma’r hof a ddefnyddiaf.


Rwy’n byw gyda mam a phump o frodyr a chwiorydd. Rwyf fi wedi dysgu sut i dyfu cnydau yn yr ardd a sut i ofalu am yr ieir a'r geifr. John, fy mrawd hynaf oedd fy athro. Cafodd ef ei hyfforddi i ddysgu pobl y pentre oedd yn arfer bod yn elynion sut i gydweithio a gwneud y gore o’r hyn sydd gyda nhw.  Chwe blynedd yn ôl dinistriodd trais ofnadwy lawer o deuluoedd a chymunedau yn Rwanda. Roedd ymladd rhwng llwythau’r Twtsi a’r Hwtw. Ond nawr, wrth weithio gyda’n gilydd yn y gerddi newydd, ryn ni’n dysgu sut mae bod yn gyfeillion. Mae plannu gobaith mor bwysig â phlannu bwyd. Weithiau mae’n beth anoddach i’w wneud.

Llais 4:

Gweddïwn dros Angelique 

a phlant ymhobman sy’n plannu 

mewn gobaith am gynhaeaf.

Arglwydd, gad iddynt gael gweld byd newydd,

gwlad ffrwythlon,

cymuned heddychlon,

plant yn tyfu i fyny heb ofn.

Plant:


O Dduw, clyw fy nghri,




O Dduw, clyw fy nghri,



galw rwyf, ateb fi:




O Dduw, clyw fy nghri,




O Dduw, clyw fy nghri,



tyred, erglyw fy llef.

Arweinydd 2:
Beth fedrwn ni ddysgu oddi wrth fachgen o Jamaica?

Llais 5:
(Mae Romain yn gwisgo crys-T lliwgar, yn droednoeth ac yn cario pâr o “trainers” dros ei ysgwydd)

Romain Smith ydw i. Rwy’n un-deg-tair oed ac yn byw yn Kingston Jamaica. Mi fedra i eich dysgu sut i gadw’n iach. Fel llawer o wledydd tlawd y byd, mae pobl ifanc Jamaica mewn perygl oddi wrth afiechydon o bob math, ac yn enwedig heddiw o HIV/AIDS. Rwy’n ceisio helpu yn fy amser sbâr trwy weithio dros Jamaica AIDS Support – neu Jas! Rwy’n cymryd rhan mewn dawnsio a dramâu i ddysgu pobl yn eu harddegau sut i gadw’n iach ac osgoi ffyrdd o fyw peryglus. Ryn ni’n perfformio mewn ysgolion a chlybiau ieuenctid. Byddaf i hefyd yn ceisio cael fy ffrindiau ac eraill i ymuno yng ngwaith Jas! Rwy’n credu eich bod chi yng Nghymru yn gwneud pethe tebyg drwy eich ysgolion a thrwy’r Urdd. Daliwch ati!

Llais 6:

Gweddïwn dros Romain


a phlant ym mhobman 

sy’n gweithio er lles eu cyfoedion

ac yn helpu eu cymuned.

Arglwydd, gad iddynt gael gweld byd newydd;

gwlad obeithiol,

cymuned iach,

a phlant sy’n helpu cyd-ddyn.

Plant:


O Dduw, clyw fy nghri,



O Dduw, clyw fy nghri,




galw rwyf, ateb fi




O Dduw, clyw fy nghri,



O Dduw, clyw fy nghri,




tyred, erglyw fy llef.

Arweinydd 1:
Beth fedrwn ni ei ddysgu oddi wrth ferch o Afghanistan?

Llais 7:
(Mae Yalda yn cario cylchgrawn yn ei llaw)
Yalda Shams ydw i, rwy’n ddeuddeng mlwydd oed ac yn byw yn Afghanistan. Mi fedra i eich dysgu i ddarllen. Mae pethe wedi newid yn ein gwlad ni. Am flynyddoedd roedd grŵp o’r enw Y Taliban yn rheoli ein gwlad. Pryd hynny doedd merched ddim yn cael mynd i’r ysgol. Ond roeddwn i am gael addysg. Felly, gyda chefnogaeth dad, fe dorrais fy ngwallt yn fyr, gwisgo dillad bachgen a mynd i’r ysgol! Nawr, mae hawl gan bawb fynd i’r ysgol – os oes un ar gael.  Rwy’n helpu merched eraill i ddarllen ac yn eu hannog i fynd i’r ysgol. Rwy’n darllen y cylchgrawn Enfys gyda fy ffrindiau. Dyma’r adloniant a’r llenyddiaeth cyntaf rydym ni blant Afghanistan wedi ei gael ers blynyddoedd. Mae ffordd bell i fynd i gael trefn yn ôl yn y wlad wedi’r rhyfel. Ond nawr, fe fyddwn ni’r merched yn gallu helpu i adeiladu ein gwlad i’r dyfodol.

Llais 8:

Gweddïwn dros Yalda

a phlant ym mhobman,

wrth iddynt ddyheu am gael dysgu

ac wrth iddynt ddysgu eraill.

Arglwydd, gad iddynt gael gweld byd newydd,

merched yn cael eu dysgu yn yr ysgol,

plant yn mwynhau adloniant,

byd heddychlon lle mae plant yn ffynnu.

Plant:


O Dduw, clyw fy nghri,



O Dduw, clyw fy nghri,




galw rwyf, ateb fi




O Dduw, clyw fy nghri,



O Dduw, clyw fy nghri,




tyred, erglyw fy llef.

Arweinydd 2:
Beth fedrwn ni ei ddysgu oddi wrth fachgen o Gymru?

Llais 10:
Siôn ydw i, rwy’n byw yn Aberystwyth.  Mi fedra i eich dysgu sut i newid y byd.  Ychydig o flynyddoedd yn ôl clywais fod deugain mil o blant yn marw bob dydd o achos tlodi.  Dysgais i hefyd fod pethau fel dyled a rheolau masnach annheg yn gwneud y gwledydd tlawd yn dlotach – yn creu’r tlodi sy’n lladd y plant.  Penderfynais wneud rhywbeth i newid hyn.  Ysgrifennais at Mr Blair y Prif Weinidog a dweud wrtho am ddileu dyled y gwledydd tlawd.  Anfonais gardiau post Cymorth Cristnogol at fy Aelod Seneddol yn gofyn yr un peth.  Nawr, oherwydd dileu dyled, yn Uganda er enghraifft, mae chwe miliwn o blant yn mynd i’r ysgol am y tro cynta, mae ysbytai newydd wedi eu hagor – ac mae llai o blant yn marw’n ddiangen.  Mae hyn wedi digwydd achos fy mod i wedi penderfynu gwneud rhywbeth – fi a miloedd o bobl eraill!  Mae ffordd bell i fynd a llawer o bethau i’w gwneud o hyd, ond pan ydych chi’n gweld beth ’rydym wedi ei gyflawni eisoes rwy’n siŵr y gallwn ni newid y byd er gwell!  A wnewch chi ymuno gyda fi?

Llais 11:

Gweddïwn dros blant y byd,

yn eu chwarae, yn yr ysgol, gartref, yn y gwaith wrth iddyn nhw gario’r gobaith a’r baich

o lunio dyfodol ein byd.

Arglwydd, gad iddyn nhw weld byd newydd,

lle mae adnoddau’n cael eu rhannu’n deg,

diniweidrwydd yn cael ei amddiffyn,

byd lle mae plant yn cael mwynhau eu plentyndod.

Plant:


O Dduw, clyw fy nghri,




O Dduw, clyw fy nghri,




galw rwyf, ateb fi




O Dduw, clyw fy nghri,




O Dduw, clyw fy nghri,




tyred, erglyw fy llef.

Llais 12:
Rydym wedi dyheu am fyd newydd. Yn ein hail ddarlleniad  mae Duw yn dweud wrthym ei fod ar waith yn creu nefoedd newydd a daear newydd, ac mae gyda ni ran i’w chwarae yn y gwaith hwn. Daw’r darlleniad o Lyfr y Proffwyd Eseia.


Eseia 65: 17, 19,20(a), 21-25 

Arweinydd 1:
Yn ein hymdrechion i wneud byd gwell, mae Duw yn addo bod gyda ni. Mae Duw yn chwilio am bartneriaid i adeiladu byd newydd; pobl i feithrin, addysgu, plannu. O’u cyflwyno yn ddiamod mewn ffydd, gall Duw ddefnyddio’r pethau bach a wnawn ni i fod yn feini adeiladu ei deyrnas.

Darlleniad:

Y mae’n bell i ffwrdd ond y tu mewn



Y mae pethau gwahanol yn digwydd:



Gwyliau lle mae’r dyn tlawd



Yn frenin a’r claf



Wedi ei iachau; drychau i’r deillion edrych


ar eu hunain a chariad yn syllu


Yn ôl; a lle mae diwydiant ar gyfer trwsio’r


Esgyrn plyg a’r meddyliau a dorrwyd


Gan fywyd. Mae’n bell i ffwrdd, ond i gyrraedd



Yno ni chymer ddim amser ac y mae mynediad

Am ddim, os gwnei lanhau dy hunan

O ddyhead, a chyflwyno’th hunan gyda’th

Angen yn unig ac offrwm syml

Dy ffydd, yn wyrdd fel deilen.



R.S. THOMAS cyf NOEL A DAVIES

Gweddi:
O Dduw, yr wyt ti wedi addo byd


lle y caiff y rhai sydd yn awr yn wylo, chwerthin;


y rhai sydd yn awr yn newynog, wledda;


y rhai sydd yn dlawd


ac yn wrthodedig nawr,


gael dy deyrnas di’n eiddo iddynt hwy.


Yr wyf finnau am feddu’r byd hwn,


Ymwrthodaf ag anobaith,


Gweithredaf dros newid,


Dewisaf gael fy nghynnwys


yn dy wledd fawr di, gwledd y bywyd. 

Amen

Arweinydd 2:
Mae ein hemyn nesaf yn ein hatgoffa mai nid gwaith angylion, ond ein gwaith ni yw troi byd o boen a braw yn fyd o gariad pur.

Emyn 2:
Anfonodd Iesu fi

i’r byd i wneud ei waith

a gwneud yn siŵr y daw

ei deyrnas ef yn ffaith;

nid gwaith angylion yw

troi byd o boen a braw

yn fyd o gariad pur

a heddwch ar bob llaw:

anfonodd Iesu fi

i wir ryddhau ei fyd,

O Dduw, rho help i'm wneud

d’ewyllys di o hyd.


EMYN TRADDODIADOL O GIWBA

cyf. JORGE MALDONADO a MEURWYN WILLIAMS

Llais 11:
Gweddïwn:

O Dduw yr ifanc, gweddïwn arnat;


Yr ydym ni yn ifanc, ac yr ydym am ddathlu bywyd!


Gwaeddwn allan yn erbyn popeth sy’n lladd bywyd:

Lais 12:

newyn, tlodi, diweithdra, afiechyd,



gormes, unigolyddiaeth, anghyfiawnder.

Llais 11:
Cyhoeddwn y bywyd cyflawn:

Llais 12:

gwaith, addysg, iechyd, cartref, bara i bawb.

Llais11:
Er gwaethaf popeth, yr ydym yn dal yn obeithiol.


Gyda’n gilydd a gyda Thi, o Dduw, gallwn greu daear newydd. Amen

CYFLE YMA I WAHODD SIARADWR GWADD

Arweinydd 2:
Mae’r emyn nesaf yn weddi am y cariad sy’n ein clymu ni i gyd yn blant Duw ar draws y byd. Mae tri phennill yr emyn yn adleisio arwyddair yr Urdd: byddaf ffyddlon i Gymru, i Gyd-ddyn a Christ.

Emyn 3:
Dyro dy gariad i’n clymu,

   

  dy gariad fyddo’n ein plith;

dyro dy gariad i Gymru,

   bendithion gwasgar fel gwlith:

dysg inni ddeall o’r newydd

   holl ystyr cariad at frawd;

dyro dy gariad i’n clymu,

  

  dy gariad di.

Mewn byd o newyn a thristwch

   dysg i ni rannu pob rhodd,

mawr yw dy gariad di atom,

   dysg inni garu’r un modd:

dysg inni ddeall o’r newydd

   holl ystyr cariad at frawd;

dyro dy gariad i’n clymu,

   dy gariad di.

Gwna ni yn lampau d’oleuni

   lle byddo t’wyllwch a thrais,

gwna ni’n gyhoeddwyr dy obaith

   fel clywo’r bobloedd dy lais:

dysg inni ddeall o’r newydd

   holl ystyr cariad at frawd;

dyro dy gariad i’n clymu,

   dy gariad di.




1 DAVE BILBROUGH, cyf CATRIN ALUN




2 a 3  SIÔN ALED

Bydd cyfle yma i wneud casgliad tuag at achos da.

Llais 13:
Marc 10: 13-16
Gweddi:
O Dduw, yr wyt wedi’n galw ni

i fod fel plant bach.

Dyro inni lygaid plentyn –


yn llawn chwilfrydedd, yn benderfynol

o weld beth sy’n digwydd.

Dyro inni glustiau plentyn – 

yn siarp ac yn effro

i glywed dy neges di o gariad.

A dyro inni ynni plentyn

i fynnu ymateb

a chredu’n hyderus y gallwn ni newid y byd.

Amen.

Arweinydd 1:
Yn ein gwasanaeth gwelsom fod plant ymhob man yn dyheu am fyd lle gallant fwynhau eu plentyndod.

Arweinydd 2:
Ydym, yr ydym am fyd heddychlon a diogel lle mae bywyd yn ffynnu. Wrth weddïo am fyd heddychlon, gweddïwn am i Dduw blannu heddwch yn ein calonnau ni.

Emyn:
Heddwch ar ddaear lawr, gan ddechrau’n fy nghalon i,


heddwch ar ddaear lawr, yr hedd a fwriadwyd i ni;


a Duw’n Dad trugarog, brodyr oll ŷm ni,


cerddwn oll gyda’n gilydd, mewn hedd a harmoni.


Dechrau’n fy nghalon i, a dechrau y foment hon,


ar hyd fy nhaith drwy’r byd, rwy’n addo yn ddwys a llon


i greu bob munud a byw bob munud mewn hedd a harmoni


heddwch ar ddaear lawr, gan ddechrau’n fy nghalon i.



SEYMOUR MILLER a JILL JACKSON cyf. HARRI WILLIAMS

Arweinydd 2:
Gadewch i bawb o bob oed ddyheu am yr un peth. Boed yng Nghymru neu Iraq, Afghanistan neu Loegr, yr un yw’r gri am gyfiawnder a heddwch, am i gariad Duw droi y mannau tywyll yn oleuni. 

Llais:
Cydganwn ein hemyn olaf:
Dad, dy gariad yn glir ddisgleiria,


trech na’r twyllwch yn glir ddisgleiria;


Iesu, goleuni’r byd, cofia ninnau,


ti yw’r gwir a’n rhyddha o’n cadwynau:


Grist, clyw ein cri, goleua ni.


Air disglair Duw, dyro d’olau i Gymru heddiw,


tyrd, Ysbryd Glân, rho dy dân i ni: 


rhed, afon gras, taena gariad ar draws y gwledydd,


dyro dy air a goleuni a fydd.


Dof o’th flaen di, O Arglwydd sanctaidd,


o’r cysgodion i’th olau euraidd;


gwaed y groes ddaw â mi i’r goleuni,


chwilia fi a glanha fi o’m bryntni


Grist, clyw fy nghri, goleua fi.



Air disglair Duw …


Er mor danbaid yw dy ddisgleirdeb,


ni fydd raid i mi guddio f’wyneb;


a phob dydd wrth i'm syllu a syllu


daw fy mywyd yn ddrych i’th oleuni,


gwir olau gwiw, gair disglair Duw.




GRAHAM KENDRICK cyf. CASI JONES

